OS IRMÁNS JUAN E JESÚS GARCÍA NAVEIRA
BORRADOR DE GUION
Imaxes actuais de O Pasatempo
OFF:
Hai cen anos, en Betanzos había un inmenso parque. Unha enciclopedia viva que encerraba os saberes do seu tempo. Unha creación onírica de dous indianos, os irmáns Juan e Jesús García Naveira, sobre todo de Juan, que foi quen o rematou. Ocupaba nove hectáreas, hoxe reducidas á cuarta parte, e chamárono O Pasatempo. Concebírono coma un espazo de lecer, de instrución e de homenaxe ós soños de homes e mulleres. Nel aniñaban a ciencia e a arte, a belleza e o misterio. Quen o visitaba, viaxaba polo mundo sen saír das Mariñas betanceiras. Quizais os seus creadores quixeron materializar o Aleph de Borges: aquel punto que contiña tódolos puntos do universo.
Vellas fotografías. 1) Estatuas a) dos irmáns García Naveira e b) da Caridade. Fotos de Juan e de Jesús.
OFF:
Naquel parque enciclopédico había dous conxuntos escultóricos vencellados entre si. Esculpidos en mármores de Carrara. O primeiro, que o visitante atopaba en canto franqueba as reixas da entrada, agrupaba as dúas estatuas dos irmáns que idearon e construíron O Pasatempo. O segundo, parque adentro, a centos de metros de distancia, representaba a Caridade. A Caritas romana. Ámbolos dous forman parte da mesma escea e dannos a clave para entendermos o corazón filantrópico de Juan e de Jesús García Naveira.

Cortinilla co título:
OS IRMÁNS GARCÍA NAVEIRA

OS FILÁNTROPOS DE BETANZOS

Hai que filmar moitos planos dos dous grupos escultóricos mencionados, incluídos os detalles (¿dron?) ós que se fai referencia no texto: 
PRESENTADORA (Praza dos Irmáns García Naveira, ó pé da súa estatua):
Estas eran as estatuas que figuraban na entrada do Pasatempo, hoxe reubicadas na praza que leva o nome dos García Naveira. Convén reparar nos detalles desta obra de arte. Aínda hai quen di que o dedo de Jesús apunta directamente cara á hospitalaria Arxentina, terra de promisión para centos de miles de galegos, onde os dous irmáns forxaron a súa fortuna. Esa interpretación é incorrecta, como veremos. Pero fixémonos antes na figura de Juan: ten un auricular arrimado ó seu oído dereito e está escoitando atentamente algún mensaxe. ¿De quen?
PRESENTADORA (deixa a estatua e vaise camiñando pola praza, ás veces párase para falarlle directamente ó espectador):
Para saber quen está falando con Juan, diríxome cara ó segundo grupo escultórico. Aproveito a camiñata para contarlles unha historia. Un vello patricio da antiga Roma, chamado Cimón, foi sentenciado polo Senado a morrer de fame na cadea. Pero a súa filla Pero visitábao no cárcere e, ás agachadas, dáballe de mamar dos seus peitos. Enterouse o Senado e, conmovido polo acto piadoso da filla, perdonoulle a vida ó pai. (PRESENTADORA achegándose á estatua da Caridade). A filla que amamanta a seu pai converteuse en símbolo da pietá e da caritá romanas.
Hai moitos cadros da moza dándolle de mamar ó vello: grabados antigos, Rubens, Caravaggio... Teño varias reproduccións arquivadas.
OFF:
Ducias de pintores e escultores de tódolos tempos, como Rubens, Caravaggio ou Murillo, representaron esa escea e hai cadros da Caridade Romana nos principais museos do mundo.
PRESENTADORA (ó pé da estatua da Caridade):
Os García Naveira encargaron tamén unha escultura da Caridade para o seu parque enciclopédico, pero a súa ten unha particularidade. Ó mesmo tempo que amamanta ó pai, a moza fala por un micrófono: estalle a dar instruccións a Juan García Naveira para que realice a súa labor benéfica. E o brazo extendido de Jesús non fai máis que indicar o lugar onde se está a cumprir o mandado da Caridade (fotos antigas do asilo e das escolas): o edificio do asilo-escola que os dous irmáns promoveron para socorrer ós anciáns e máis educar ós nenos.
José Crespí Rodríguez explica a disposición dos tres vértices de este triángulo: a estatua dos dous irmáns, de costas á entrada do Pasatempo / a estatua da Caridade / o asilo-escola.

Imaxes das festas patronais de Betanzos, en honor de San Roque (celébranse a finais de agosto): Lanzamento do globo, Xira dos Caneiros... Moita música e moito ambiente.
A cámara segue o percorrido da PRESENTADORA polo casco histórico de Betanzos, párase nalgunha das tabernas con sabor medieval, detense despois na igrexa gótica de Santa María do Azogue (parroquia natal dos García Naveira) e finalmente aparece diante da casa natal dos García Naveira (rúa de Arriba da Ribeira, actual nº 47)
OFF:
Betanzos dos Cabaleiros, a vella Brigantium dos romanos. Encravada no vórtice da ría, na desembocadura do río Mandeo. Di a lenda que esta cidade, capital das Mariñas e unha das sete capitais do antigo Reino de Galicia, foi fundada por Breogán. Porén, o seu fermoso casco histórico ten feitura e resonancias medievais. Aínda se conservan algunhas portas da muralla medieval que o arrodeaba.
PRESENTADORA (párase a tomar un viño na terraza dunha taberna típica do casco histórico, conversa cos parroquianos):
Poucos son quen de pasear por estas rúas sen caer na tentación de deterse nalgunha destas tabernas tradicionais e rendirlle homenaxe ó deus Baco. O difícil é escoller en cal delas. Eu propóñolles un método sinxelo para facer a súa elección. Se na porta da tasca colga unha ponla de loureiro, é un sinal de que na súa adega teñen rico e afroitado viño de Betanzos. Fáganme caso. ¡Á súa saúde!
A PRESENTADORA despídese dos parroquianos e bota a andar de novo.

Imaxes das igrexas góticas de Santiago (rúa de Lanzós, xunto á praza da Constitución), San Francisco (ten sepulcros medievais) e finalmente, xa coa PRESENTADORA  a carón dela, a igrexa parroquial de Santa María de Azogue (Praza Fernán Pérez de Andrade).
OFF:
Betanzos está considerada a capital do gótico galego. Non é para menos. Abondan tres exemplares, tres xoias medievais de estilo gótico, para demostrar que é merecente do título: a igrexa de Santiago, a de San Francisco e a de Santa María do Azogue.
A PRESENTADORA, diante da igrexa de Santa María de Azogue. O final da intervención faino xa andando de novo.
PRESENTADORA:
Aquí, nesta igrexa construída no século XIV, declarada monumento nacional e ben de interese cultural, foron bautizados os irmáns García Naveira. Juan María naceu en 1849 e Jesús en 1853. Daquela, no ecuador da centuria, Betanzos vivía, fundamentalmente, do cultivo da terra. Trigo, centeo, viño e castañas. Tamén algún gando. A industria a penas tiña presenza. Limitábase ó coiro e o textil: algunhas fábricas de curtido de peles e unha ducia de teares artesanais. Había tamén varios muiños fariñeiros, o obradoiro dun alfareiro e algúns madereiros que fornecían os Reais Arsenais de Ferrol. Recursos modestos, pouca instrucción e moita emigración.
A PRESENTADORA atópase con Alfredo Erias, diante da casa natal dos García Naveira (rúa de Arriba da Ribeira, actual nº 47)
PRESENTADORA:
Alfredo Erias, director do Museo das Mariñas e do Anuario Brigantino, arquiveiro-bibliotecario do Concello de Betanzos, é sen dúbida o mellor guía para explorar a historia de Betanzos e furgar na vida dos seus indianos máis ilustres. Ola, Alfredo. Así que esta era a casa de José García Camposa e de Joaquina Naveira López, pais dos nosos protagonistas. ¿Familia humilde, non si?
Alfredo Erias fala da familia García Naveira: a qué se dedicaban os pais, qué formación lles deron ós seus fillos Juan e Jesús, por qué emigraron estes (tiñan 20 e 16 anos, respectivamente, cando embarcaron para a Arxentina), os seus primeiros pasos na emigración....
Unha cuestión que debe saír na conversa: a Xira dos Caneiros, en qué consistía (hai imaxes de romeiros chegando en tren en 1918 para ilustrar esa parte, e moitas fotos, e as imaxes deste ano, aparte de que os García Naveira vivían na Ribeira, ó pé do río). O asunto podería abordarse así:
PRESENTADORA:
Lin nalgún sitio que, aló polo século XIX, na Xira dos Caneiros só participaba a burguesía, mentres que a xente do común só vía a festa desde a barreira. Se é certo iso, os adolescentes Juan e Jesús terían que conformarse con ver a Xira desde o balcón da súa casa...
A entrevista a Erias remata cuns planos da casa natal dos García Naveira

Música arxentina (tango, chacarera, chamamé ou o que sexa) a todo trapo. Imaxes do Palacio Alsina de Buenos Aires, interiores (baile) e exteriores. Logo, vai baixando o volume da música e comeza a voz en off:
OFF:
Tódolos porteños amantes da noite e da música coñecen o Palacio Alsina, ubicado no corazón de Bós Aires. Pero case ninguén ten reparado nas dúas letras ensarilladas que presiden a súa fachada. Trátase de dúas iniciais: unha S (ese) e unha G (gue). A inicial de Sangrador e a inicial de García, a rúbrica dos empresarios que levantaron ese edificio. Foron os irmáns García Naveira e o seu socio, o riojano Domingo Sangrador, quen ergueron ese pazo para destinalo a almacén da empresa Sangrador, García e Compañía.
PRESENTADORA (a carón dunha grande pantalla na que se ve a fachada do Palacio Alsina, pantalla que debería servir para unha vídeo-conferencia con Román Pellejero Magri, que seguramente falará en castelán):
Román Eduardo Pellejero Magri, experto en meteoroloxía mariña e capitán de corbeta retirado, coñeceu ben o Palacio Alsina na época do seu maior esplendor. O seu pai, Román Agustín, traballou 65 anos na empresa que fundaron os García Naveira. E agora el, que de neno corricaba polos luxosos corredores dese edificio, axúdanos a describilo.
Pellejero contará o que xa me contou a min no seu día por e-mail: “Varios pisos, con galerías, barandas de hierro forjado muy trabajadas, dos increíbles ascensores revestidos

de madera labrada, y al fondo, un gigantesco vitral, desde la planta baja hasta el cielo raso, varios pisos arriba, con la imagen de la Torre de Hércules, que era una de las marcas registradas de la empresa”.

Fotos do arquitecto Guillermo Álvarez Pérez, dalgúns dos emblemáticos edificios que proxectou en Bos Aires, o seu busto en Cortegada (Ourense) e imaxes dalgunhas obras que este indiano donou para o seu concello natal: escola, casa consistorial...
OFF:
O edificio foi proxectado por Guillermo Álvarez Pérez, un arquitecto galego que sementou as rúas de Bos Aires con algúns dos edificios emblemáticos desa capital. Guillermo emigrou co seu pai, un carpinteiro do concello ourensán de Cortegada, nas últimas décadas do século XIX. Traballou na construción, estudou Arquitectura e hoxe está considerado o introductor do modernismo catalán en Bos Aires. Amigo de Jesús García Naveira, Guillermo Álvarez foi tamén un indiano: doou diversas obras para Cortegada, entre elas unha escola e a sede do concello.
PRESENTADORA (segue a entrevista con Pellejero Magri):
O seu pai, Román Agustín Pellejero Puga, chegou a Bos Aires en 1909. Tiña só doce anos e como porto non había ninguén para recibilo, foi internado no Hotel de Emigrantes. Como foi aquelo?
A historia que vai contar Pellejero é: o meu pai foi acollido por Jesús García Naveira (Juan xa estaba retornado en Galicia), curmán da súa nai. Non había ninguén para recibilo porque a carta que anunciaba a súa chegada viaxou no mesmo barco que o rapaz. Cando lla entregaron a Jesús García Naveira, este correu a rescatalo. Foi desde ese momento o seu protector: toda a vida profesional do adolescente Pellejero Puga desenvolveuse na firma comercial que os García Naveira fundaran en 1875. Primeiro, como aprendiz, despois como viaxante e, finalmente, como vicepresidente primeiro e director xerente da empresa.
Foto dos irmáns Naveira na súa primeira etapa na Arxentina. Só atopei unha: pódese insertar cando Pellejero Magri fale dos inicios dos emigrantes de Betanzos.
PRESENTADORA:
Como empezaron Juan e Jesús García Naveira a conquista das Américas?
Pellejero dirá algo así: Transportaban víveres e mercadorías ó interior da provincia de Bos Aires. Viaxantes e suministradores dos «almacenes de ramos generales» que surtían de roupa, botas, ponchos, guitarras e ferramentas de traballo ós colonos do campo arxentino. “En las primeras épocas, viajaban con pintorescos guardapolvos de lino crudo, gorra y antiparras y se comunicaban por el telégrafo del ferrocarril. Iban con sus enormes arcones y valijones, de pueblo en pueblo, e incluso grandes estancias que tenían su propia tienda-proveduría. Llegaban a los pueblos y apeaderos de la línea férrea y los pasaban a buscar carretones en los que cargaban todos los bultos. Pernoctaban en esos pueblos y estancias, llevaban los muestrarios de temporada adelantada y tomaban los pedidos. Los viajantes eran los portadores de noticias frescas de Buenos Aires, eran agasajados y hasta se les solicitaba ser padrinos de algún recién nacido”.
Con qué imaxes pode cubrirse o seguinte off?
OFF:
Os García Naveira traballan arreo e aforran cada peso que gañan. En 1875 fundan a súa primeira empresa, García Hermanos y Compañía, unha firma que abastecía de produtos de importación ós almacéns que agromaban ó paso que se extendía a fronteira do vasto territorio arxentino. Logo, a medida que se incorporaban novos socios ou se producían cambios accionariais, a empresa mudou varias veces de nome. De García Hermanos pasou a chamarse Sangrador, García e Cía, despois Sangrador, Etchegaray y Cía e finalmente rematou a súa historia máis que centenaria baixo a razón social de Etchegaray, Arriarán e Compañía. Porén, a estas alturas, de Juan e de Jesús xa só quedaban as súas pegadas en Betanzos.

Imaxes antigas de buques trasatlánticos.

Imaxes antigas do porto da Coruña

PRESENTADORA (diante da casa que mandou construír Juan García Naveira, na actual praza Hermanos García Naveira):
Juan García Naveira retorna en 1893 ós seus eidos e constrúe esta mansión de estilo afrancesado no centro de Betanzos. Encargoulle o proxecto a Juan de Ciórraga, arquitecto municipal da Coruña que foi o artífice da praza de María Pita. Nesta residencia vivirá Juan e a súa familia os derradeiros coarenta anos de vida. A Jesús quédanlle menos. Vivirá a cabalo de Bos Aires e de Betanzos ata a súa morte, nun accidente de automóbil en San  Nicolás de los Arroyos, República Arxentina, en 1912.
Un e outro, Juan en solitario despois da morte do seu irmán, realizaron unha inxente obra social nesta cidade. Imos seguir, da man de Alfredo Erias, algunhas desas realizacións.
Imaxes do lavadoiro das Cascas, na beira do río Mendo. Mulleres lavando.
PRESENTADORA E ALFREDO ERIAS (lavadoiro das Cascas)
Alfredo Erias fala do lavadoiro gratuito, costeado polos dous indianos e construído en 1902. Estilo ecléctico, pranta rectangular e dúas alturas. Componse de fachadas e está decorado con motivos xeométricos. A decoración vexetal concéntrase no friso que recorre horizontalmente o edificio. Trátase dun edificio puramente funcional. Conta con dúas filas de lavadoiros (para usalas segundo as mareas), ten capacidade para 22 lavandeiras simultáneas e dispón de lareira e secadeiros cubertos.

Os irmáns García Naveira estipularon unha serie de cláusulas para o seu uso: Que fora público e gratuito, que tiveran preferencia as lavandeiras profesionais (as que se gañaban a vida con ese oficio) e que o Concello se encargara da súa conservación e vixiancia.
Co paso dos anos, o lavadoito das Cascas experimentou reformas na parte superior. Segue en uso actualmente.
Imaxes das Escolas García Naveira (e do asilo que estaba á súa beira, hoxe desaparecido)

PRESENTADORA E ALFREDO ERIAS (diante das Escolas)
Alfredo Erias fala do Patronato Benéfico-Docente García Hermanos, fundado polos dous indianos en 1908. A súa finalidade social era dobre: a) proporcionar albergue, vestido, alimentos e cuidados médicos ós anciáns; b) facilitar alimentos e formación ós rapaces e mozos. Para cumprir esos obxectivos construíron dous edificios independientes no mesmo solar: o asilo foi inaugurado en 1912 e a escola en 1914. Estes eran os edificios que sinalaba o dedo de Jesús, cando a estatua dos irmáns ocupaban o seu lugar orixinal.
Tratábase de dous edificios maestuosos, dotados coas máis modernas comodidades e avances da época. A escola contaba cos métodos pedagóxicos máis modernos e cun museo. Actualmente consérvanse algunhas pezas no Museo das Mariñas que dirixe Erias.
É nesta escea onde a PRESENTADORA lle pregunta a Erias pola formación que tiñan os dous indianos e a súa teima de levar a educación a Betanzos.

Imaxes do edificio que albergaba a Casa do Pobo (rúa Travesa).

Hai fotos do arquitecto Rafael González Villar, autor do edificios

Habería que conseguir fotos (¿Alfredo Erias?) de obreiros de Betanzos
PRESENTADORA E ALFREDO ERIAS (diante da antiga Casa do Pobo, rúa Travesa)
Alfredo Erias fala da Casa do Pobo. Construída en 1918 baixo a dirección do arquitecto Rafael González Villar.

Trátase dun legado de Jesús García Naveira (morrera uns anos antes) a favor da Federación de Sociedades Obreiras de Betanzos. Deixara 50.000 pesetas para as asociacións obreiras locais. Con este diñeiro adquiriuse unha casa de pranta baixa e dous pisos, pola que pagaron 13.000 pesetas. Co diñeiro restante, os obreiros contrataron a González Villar para proceder á remodelación do inmoble, dotándoo da fachada modernista que conserva actualmente.

Juan estipulou no seu testamento varias condicións. A casa debía ser destinada única e excrusivamente para servicio directo da Federación de Sociedades Obreiras de Betanzos. Se esta chegaba a disolverse, a propiedade pasaría ás Escolas García Hermanos, entrando a formar parte do seu patrimonio.

Ó empezar a Guerra Civil, o Goberno de Franco disolveu a Federacion de Sociedades Obreiras e incautou a vivenda. Hoxe é propiedade privada.

A PRESENTADORA preguntaralle a Erias pola ideoloxía e as actitudes políticas dos irmáns García Naveira (eran progresistas, republicanos, masóns...)

Imaxes antigas e actuais da Escola Jesús García Naveira (hoxe, gardería municipal)

Imaxes do traslado a Betanzos e enterro dos restos mortais de Jesús García Naveira

PRESENTADORA E ALFREDO ERIAS (diante ou dentro da Escola Jesús García Naveira)
A PRESENTADORA di que a Casa do Pobo non foi o único legado individual de Jesús á cidade de Betanzos. Tamén doou esta escola.
Alfredo Erias fala da Escola. Trátase dun edificio construído en 1917. De pranta baixa, conta con tres corpos, un central e dous alterais. Un destes era o pabellón de nenas e o outro, de nenos. A súa simetría permite un bó aproveitamento da luz natural no seu interior. Emprega elementos tomados da arquitectura hispano-musulmana. O arquitecto que traballou neste edificio foi tamén Rafael González Villar. Actualmente alberga a gardería municipal (¿podemos filmar os nenos?).

Aproveitando que neste bloque falamos de Jesús, a PRESENTADORA pregúntalle a Erias pola súa morte e o traslado dos seus restos a Betanzos. Hai nesta ocasión fotos de xornais cunha gran manifestación de dó.

Imaxes do volcán Vesubio en erupción (hai infinidade de documentais dos que se poden extraer)

Talvez tamén imaxes de Nápoles e restos de Pompeya
OFF:
O Dante debeuse inspirar no Vesubio para describir o inferno. Este dragón que domina a baía de Nápoles, un dos volcáns activos máis temibles do mundo, bota anos durmido, esperta de súpeto e vomita mares de lava e toneladas de rochas e cinza. A súa última erupción produciuse en 1944 e destruiu parte da cidade de San Sebastiano. Pero moito antes, no ano 79 da nosa era, sepultou as cidades de Pompeia e de Herculano.
Fotos de Juan, Jesús e Borondo, e do volcán
OFF:
Antes de que rematase o século XIX, tres galegos, os irmáns Juan e Jesús García Naveira e o seu amigo Rogelio Borondo, quixeron asomarse ás fauces do volcán. Subiron á súa cima, coa axuda de varios mozos con pinta de bandidos, e quedaron espantados polos ruxidos aterradores, as bafaradas de fume e as vivas labaradas do monstro.
PRESENTADORA (situada nalgún lugar apropiado de O Pasatempo):
No outono de 1899, os dous irmáns, acompañados por Rogelio Borondo, emprenderon viaxe por Francia, Suiza e Italia. Durante dous meses exploran parques, camposantos e labirintos, examinan museos, pazos e catedrais, visitan a tumba de Napoleón, a casa de Miguel Anxo ou a modesta vivenda na que Dante Alighieri compuxo a Divina Comedia, suben á torre Eiffel inaugurada dez anos antes, baixan ás catacumbas romanas e agatuñan pola falda do Vesubio.
Imaxes (fotografías antigas e recursos actuais) de O Pasatempo que recordan as viaxes dos irmáns García Naveira: Italia e Exipto 
OFF:
Juan e Jesús non eran dous turistas máis. A experiencia daquela viaxe, e as realizadas por Juan e a súa familia despois de falecer o seu irmán, acabaron no Pasatempo. Obras de arte, grupos escultóricos recreados en mármore ou cemento, xardíns versallescos, bustos dos emperadores romanos, fontes exuberantes dedicadas a Cupido ou Neptuno, estanques fastuosos, catacumbas e labirintos, releves das pirámides exipcias, do canal de Panamá ou da Muralla China, a árbore xenealóxica do capital. Os betanceiros puideron viaxar polo planeta e a cultura do seu tempo sen saíren da casa.

PRESENTADORA (no parque do Pasatempo, con Xosé Ignacio Cabano Vázquez -historiador- e José Crespí Rodríguez -arquitecto restaurador). Dirixíndose a Cabano:
Vostede definiu este parque enciclopédico como o capricho dun indiano.
Cabano fala do significado do Pasatempo, da súa lóxica e organización interna, do que supuxo para os betanceiros e miles de visitantes, dese libro de pedra e vexetación que representaba un extenso conxunto de saberes, desde os inicios da civilización ata os últimos avances tecnolóxicos, desde o sacrificio de Tupac-Amaru ós bustos de cen papas ou o moderno aeroplano. O traballo que durante a súa construción proporcionou a centos de mariñáns. O custo das entradas, cuxo importe axudaba a soster o padroado benéfico-docente fundado polos irmáns.

José Crespí fala da organización do parque en bancadas, sucesivas e ascendentes terrazas que culminaban, na cima, con tres estatutas: a da nai dos irmáns García Naveira (Joaquina Andrea), a do propio Juan co seu neto no colo, e a da Xustiza. Talvez, escribiu Crespí, «la conclusión última de su vida».
PRESENTADORA:
Juan García Naveira morreu en 1933 e O Pasatempo comezou o seu via crucis. Durante a Guerra Civil e a posguerra, o parque foi progresivamente desmantelado. Os soldados facían prácticas de tiro cos bustos dos emperadores romanos como diana. As malas herbas, o abandono e a constante expoliación derrubaron o soño do indiano. Os dous leóns que maxestuosamente custodiaban a entrada acabaron no santuario de Covadonga. A enciclopedia perdeu as súas follas e só recentemente empezaron os intentos de recuperación e rehabilitación da pegada dos indianos.
Da degradación do parque e da súa restauración poden falar Alfredo Erias, José Crespí e Cabano.
